
Un centro de ensino ofrece moitas posibilidades educativas informais. Unha das máis 
utilizadas desde moi antigo é a organización de exposicións ocasionais ou permanentes 
sobre moi diversos temas e segundo moi diferentes formatos e estilos.  
 
Como a diversidade é tan grande debemos establecer algúns criterios para tentar 
agrupalas en categorías e analizar as súas características. Así segundo a súa elaboración 
podemos diferenciar exposicións concebidas como: 

- Recurso formativo de transmisión vertical. Son elaboradas polo profesorado 
para ampliar determinados contidos curriculares. É frecuente a elaboración 
complementaria de guías de actividades ou fichas para cumplimentar nunha 
visita organizada do grupo ó lugar da exposición. Nesta categoría incluimos os 
materiais expositivos realizados por diversas institucións e entidades. 

- Recurso expositivo de transmisión horizontal. Son elaboradas polo alumnado 
como traballo de aula frecuentememnte por pequenos grupos de alumnos e 
alumnas en formato poster e poden estaren acompañadas de maquetas ou 
obxectos diversos. 

 
Hai outros moitos criterios de clasificación: permanentes e ocasionais, reais e virtuais, 
estáticas ou interactivas, con participación de ponentes ou non, etc... Na inmensa 
maioría dos casos o público receptor é a comunidade educativa aínda que ás veces son 
trasladadas a outros lugares para acadar unha maior difusión.  
 
Como este non é o lugar idóneo para facer un estudio pormenorizado deste tipo de 
recurso educativo pasemos a relatar brevemente o porqué desta comunicación: os 
antecedentes o estado actual e a proposta de futuro.  
 
No IES da Pobra do Caramiñal vimos traballando na elaboración de distintios tipos de 
exposicións desde a mesma posta en marcha do centro: traballos do alumnado, cartaces 
cedidos por varios departamentos da Xunta de Galicia, herbarios, mostras de 
cogomelos, acuarios mariños e de auga doce, etc. Ata aquí nada inusual.  
 
O ano 1993, co gallo do 250 aniversario do nacemento de Goya, ascendemos un 
peldaño na dimensión das exposicións. Tomando como marco de referencia o “tempus 
Goiae” realizáronse actividades sobre diversos aspectos desa época e desde o 
departamento de Bioloxía e Xeoloxía montamos una exposición na aula de ciencias 
sobre as innovacións científicas e outra sobre os personaxes máis relevantes. Como 
quera que a valoración da iniciativa foi moi positiva a partir de aquí as exposicións 
sucedéronse mellorando a calidade e aumentando a dimensión das mesmas. Así 
naceron, entre outras, “moluscos que molan”, “fungos e cogomelos”, “Pasteur” e 
“mulleres na ciencia”.  
 
O ano 2000 trasladamos o lugar de exposición ao patio cuberto do instituto e ampliamos 
a temática abrindo unha fructífera colaboración con outros departamentos do Centro e 
procuramos que as exposicións tiveran un carácter máis interdisciplinar e comportaran a 



participación de varios departamentos, como o de inglés en “birds of our land”, 
economía en “globalización”, linguas en “invitación al amor” e normalización 
lingüística en “Antroido”. 
 
Finalmente, xa en pleno curso 2003-2004, ascendemos outro peldaño coa dixitalización 
e colocación na páxina web do Instituto dalgunhas das exposicións máis logradas. Cada 
exposición consta de entre 15 e 30 paneis. Os textos e as imaxes preséntanse en 
formatos moi coñecidos (Word, PowerPoint, arquivos JPEG) e están preparados para 
seren imprimidos en papel ou cartón de tamaño din A4. Recomendamos a montaxe final 
sobre cartolinas estandar. Estes materiais están protexidos con copyrigth mediante 
inclusión no Rexistro da Propiedade Intelectual pero poden ser utilizados para usos 
educativos ou divulgativos citando a fonte e sempre que non exista ánimo de lucro. 
 
Pretendemos seguir creando exposicións para instalar nas vitrinas do patio do centro, 
este é o noso obxectivo principal, pero tamén queremos compartilas con aqueles centros 
que así o desexen.  
 
E con isto entramos na proposta de futuro. 
 
As fascinantes posibilidades que actualmente nos proporciona a tecnoloxía e a extensión 
do emprego de internet fainos pensar que é posible crear unha rede informal de 
intercambio de materiais expositivos utilizando as páxinas web dos respectivos centros 
como lugares onde situar os materiais.  
 
Cecais a páxina de ENCIGA podería servir de taboleiro de anuncios para informar da 
ubicación destes materiais. ¿Alguén se apunta? 
 
   
 

 



 

 


